
Nedeleg laouen deoc'h holl !
Endro

Ur mor a lastez !
Pa vez taolet lastez er mor e vezont lakaet da veajiñ gant redoù an dour, hag a-benn ar fin en em gavont holl er memes lec'h. E biz meurvor Habask ez eus unan eus al lec'hioù-mañ, hag unan all a zo er c'hornôg. Pa vezont lakaet o daou asambles eo 3,5 milion a gilometradoù karrez a reont, kement hag un drederenn eus tiriad Europa ! E-tro 3,3 milion a dammoù plastik dre gilometrad karrez a vez kavet el lec'hioù-mañ. Plastik eo a vez kavet peurliesañ el lec'hioù-mañ, hag ur gudenn eo peogwir e lak kalz amzer da vezañ distrujet, hag e ra tammoù bihan a vez lonket gant al loened. E-tro 267 spesad loened o defe kudennoù gant ar plastik a gaver eno. Ken bras eo ar c'hementad lastez-mañ ma soñj d'ar skiantourien ha d’ar re a zo e-penn ar Stadoù ne servijfe da netra dastum al lastez-mañ, dre ma vez kalz re outo hag e koustfe ker-ruz. Klask a reont kentoc'h broudañ an dud d'ober evit ma ne vefe ket kaset lastez ouzhpenn eno.

Titouroù ouzhpenn : 
Studiadenn Greenpeace
The Plastic Sea
The trash vortex
Earth's Eighth Continent
Nightmare on the high seas
Why is the world's biggest landfill in the Pacific Ocean ?

Kudennoù evit dismantrañ kreizenn nukleel Brenniliz
Gant 4 ekologour eus kostez Brest ez eus bet embannet ur pennad (http://www.brest-ouvert.net/article4084.html) evit reiñ o soñj diwar-benn an doare ma veze dismantret kreizenn Brenniliz hag ar pezh a ziskouez kement-mañ diwar-benn an tredan nukleel. Brasoc'h eo ar c'hementadoù tritiom, sesiom, ha kobalt eget ar re a oa bet rakjedet, ha, dreist-holl, ez eus bet kavet plutoniom e-barzh dourioù Brenniliz. Skinoberiant-kenañ eo ar plutoniom : gant ur miligram anezhañ ez eus trawalc'h evit lakaat ur c'hrign-bev da c'henel, lakaat a ra 24000 bloaz evit ma vefe rannet e skinoberiantiz dre zaou. A-benn ar fin eo etre 30 ha 200 gwech brasoc'h ar pezh a zo bet kavet e Brenniliz eget ar pezh a oa bet jedet gant EDF. Sañset e vo echu an dismantrañ e 2020, met ne vo ket savet ul lec'hienn evit degemer al lastez a-raok 2025! Pa vez gwelet ar c'hementadoù divent a arc'hant hag a energiezh a vez dispignet evit dismantrañ ur greizenn evel hounnezh e c'heller kaout aon evit ar prantad 2010-2015 : a-benn neuze e vo un hanter-kant bennak a greizennoù da zismantrañ, ar re a oa bet savet er bloavezhioù 70-80, kalz kreñvoc'h eget hini Brenniliz.
M.M.

Arzoù

"Fest-noz Vras Kalanna" e Kemper 

Bep bloaz e kinniger deoc'h festoù-noz a-zoare evit lidañ Kalanna, e Kaodan da skouer pe c'hoazh e Sant-Tegoneg. Met ar bloaz-mañ e vo unan divoutin er Pavilhoñs e Kemper peogwir e vo un deus an 30 darvoud aozet e Breizh e-kerzh ar bloavezh-skol evit 30 vloaz ar skolioù Diwan. Ha peadra a vo da lidañ ar bloaz nevez gant arzourien eus ar re varrekañ evel ar strolladoù n'eus ket ezhomm da ginnig ken David Pasquet Group, Guichen Quartet ha Deus'Ta a roio startijenn d'an dañserien betek ma tarzho an deiz! E-touez ar c'houbladoù kanerien ha sonerien e vo Louise Ebrel hag Ifig Flatres, peadra da gorolliñ dizehan an noz-pad! Ne vo ket disoñjet hengoun boued mat an 31 a viz Kerzu gant ar gevredigezh Evel-just peogwir e vo servijet war al lec'h ur pred lipous ennañ tri fladad : Argoad, Arvor ha Fourmaj. Evit ar re o defe poan da guitaat al leur-dañs e-pad pell e vo ivez boued war ar prim gant krampouezh sal ha dous, hag ul lodenn eus ar sal a vo gouestlet d'an dud a vo deuet o fanerad boued ganto.

Hoel Louarn

Pladad lipous (eog gouez, ton mogedet, avu druz graet er gêr, kig-moc'h eus an ti-feurm, tartar bezhin): 30 euro

Fest-noz adalek 9e noz betek ar goulou-deiz: 10 euro (5 euro evit ar skolajidi, digoust evit ar vugale)

Mouchig-Dall Nedeleg dimerc'her!

Un abadenn ispisial Nedeleg a vo skignet d'an 19 a viz Kerzu war-eeun eus Kastell Gwitreg.

Ur wech e oa e Kastell Gwitreg, ur briñsez kaer o c’hortoz he friñs. Met an hini a erru n’eo ket tre an hini a c’hortoze...
Tu vo da welet daou film-berr ivez : an hini kentañ "Ar manac’h hag ar pesk", bet sevenet gant Michaël Dudock de Wit, bet priziet muioc’h evit 30 gwech dre ar bed, e festival etrebroadel ar filmoù-bevaat en Annecy da skouer, pe c’hoazh e hini Ottawa; hag "Ar priñsig re vihan", bet sevenet gant Zoia Trofimova, a zo bet priziet e meur a festival etrebroadel ivez.

Ha c’hoazh skol bublik ar Frankiz e Roazhon, gant drevezadenn Riwal ha Goulwena, bommoù-keleier, margodennoù, ur film-bevaat... Kalz plijadur da gaout!

Evit gouzout hiroc'h: http://ouest.france3.fr/emissions/2367252-fr.php

Kenstrivadeg danevelloù evit ar re yaouank

Evit al lod ac'hanoc'h a zo etre 11 ha 18 vloaz hag a blij dezhi pe dezhañ skrivañ e kinnig 19vet gouel etrebroadel levrioù ha filmoù Etonnants Voyageurs peadra da chom hep enoeiñ e-pad ho vakañsoù gant ar 6vet kenstrivadeg danevelloù "Ar c'halonoù glan". 

Goude an dro gentañ e yelo ur priz (chekennoù-prof, levrioù) gant 5 ac'hanoc'h en akademiezh. Kinniget e vo danevell an hini a vo aet ar maout ganti pe gantañ en ul levrenn a vo embannet muioc'h eget 60000 skouerenn anezhi. Houmañ pe hemañ a gemero perzh neuze en eil rann ar genstrivadeg da live Frañs: ar pemp skrivagner yaouank barrekañ, hag o familh, a vo pedet da dremen an dibenn-sizhun er gouel Etonnants Voyageurs a vo kinniget e Sant-Maloù eus an 10 d'an 13 a viz Mae 2008, ha da gemer perzh el lid a roio bep a briz dezho. 

Betek an 28 a viz Kerzu eo digor an enskrivadurioù evit mont da heul an 3000 den yaouank o doa kemeret perzh ar bloaz paseet met betek ar 14 a viz Genver e c'helloc'h kas ho tanevell a ranko, war peder fajennad, kinnig un heuliad hag ur fin d'an "inkipit" (penn-kentañ un istor) ho po dibabet etre an daou bet ijinet gant skrivagner Le Combat d'hiver, Jean-Claude Mourlevat, a ro buhez da harozed glan o c'halon, kalonek ha didro, gouest da enebiñ ouzh an droug a-drugarez d'ar garantez. Hag e teuio ivez a-benn ar servijourez yaouank eus Bro Island er gontadenn "Lineik" hag ar paotr yaouank en ur bed hollveli ba' "Chuck" d'ober kemend-all? Deoc'h c'hwi da reiñ ar respont!

H.L.

Evit en em enskrivañ ha gwelet an "inkipitoù": www.etonnants-voyageurs.com

Evit kaout resisadurioù: 02 99 31 05 74

pe concours.nouvelles@etonnants-voyageurs.com
Kavout gwezenn Nedeleg er Chapel-Nevez

D'an 19 a viz Kerzu e kinnig Ti ar C'hoadoù, er Chapel-Nevez, ur valeadenn e koad ar Markiz. Anavezout gwelloc'h gwez sapr ar vro a vo ar pal... hag e ranko ar valeerien anavezout pe hini eo gwezenn Nedeleg gwirion ar Chapel-Nevez! Kontet e vo d'an dud perzhioù pep gwezenn, penaos e vezont implijet gant an dud, peseurt gouennoù disheñvel zo. Displeget e vo ivez penaos e ra ar gwez hag al loened evit tremen ar goañv. Adverenn a vo profet d'an dud (gwestell, gwin ha chokolad tomm).

Digor d'an holl eo ar valeadenn, 4 euro evit an dud deuet ha digoust evit ar vugale. Emgav da 2e30 goude merenn e Ti ar C'hoadoù, er Chapel-Nevez!

Evit gouzout hiroc'h: 02 96 21 60 20. www.centre-foretbocage.com

Pempoull o "lestrañ war-du an Amerik" !
Keleier brav evit gouelioù an hañv e Breizh zo deuet gant an Tad Nedeleg ar bloaz-mañ: a-benn ar fin, goude un emvod leun a startijenn, ez eus bet divizet gant izili burev ar gevredigezh e vo kendalc'het gant gouel Kan ar Vartoloded e Pempoull e 2009. "Lestrañ war-du an Amerik" a vo kinniget neuze d’ar 7, 8 ha 9 a viz Eost 2009. 
Ha soñj ho peus eus an dresadenn a ziskoueze ur vorganez eus Afrika evit ar gouel e 2007? Ijinet e oa bet gant Nicolas Gwegen, un arzour yaouank eus bro Dinan, a oa aet ar maout gantañ evit ar genstrivadeg a oa bet lañset evit-se. Plijet gant an taol-arnod-mañ e kinnig en-dro an aozourien lakaat war wel ur c’hrouer yaouank en ur lakaat e dresadenn war ar skritelloù ha tout an dafar implijet evit brudañ ar gouel, ouzhpenn ma yelo 1500 euro gant krouer an oberenn dibabet.  Houmañ a ranko, evel-just, kinnig danvez gouel 2009, bezañ ment A3 hag hep testenn ebet, met a c’hello ivez bezañ awenet gant lodennoù all deus ar gouel evel sonerezh Breizh pe/hag hini ar mor. Digor eo d’an holl ac’hanoc’h, kevredigezhioù, skolioù, arzourien a-vicher pe get... Tu vo deoc’h da bleustriñ war an oberenn-mañ betek an 31 a viz Genver, d’an diwezhatañ. 

 
Kas an oberenn a-raok an 31 a viz Genver da :
Festival du chant de marin, 12 Rue du 18 juin, BP 125, 22503 Pempoull Cedex. 

Evit kaout reolennoù klok ar genstrivadeg :  02 96 55 12 77 pe paimpol.fcm@wanadoo.fr
Taol Kurun 2008 !
E Bro-Gemperle e vo aozet adarre er bloaz-mañ festival Taol Kurun. "C'hoarzh mouk" a vo tem ar gouel ! E-kerzh miz Genver 2008 e vo tu da gemer perzh e taolioù-krenn, gwelet diskouezadegoù, dañsal e festoù-noz, selaou eus komedianed, kanerien ha sonerien a bep seurt...

Evit gouzout hiroc'h: http://taolkurun.free.fr

Nozvezh Hip Hop

E kerzh festival Taol Kurun 2008, e kinnigo ar gevredigezh Aviskwa un nozvezh hip hop, d'ar Gwener 4 a viz Genver 2008 e Molan-Ar-Mor. Strolladoù rap ha hip hop a orin eus Lille, Pariz ha Konk-Kerne a vo tu da welet war al leurenn. Strollad Konk-Kerne, Harmopée, ennañ tud yaouank eus ar vro, zo a vez anavezetoc'h-anavezetañ.

Staj kloun : diskoachit ar c'hloun a zo ennoc'h!

D'ar 5 a viz Genver, e sal gouelioù Sant-Turian, e-ser festival Taol Kurun, e vo aozet ur stak "kloun" gant Fred Floc'h ha Loïc Toularastel.Digor d'an holl eo, etre 9e ha 5e goude-kreisteiz. Priz : 20 euro, pred kontet e-barzh.

Tirouroù: 02 98 71 74 94, taol.kurun@freesbee.fr

Kenstrivadeg haiku 

Evit ar 7vet gwech e  vo savet ur genstrivadeg haïku gant festival Taol Kurun. Deoc'h c'hwi,  da sevel haiku brezhonek, enno ijiıñ ha muzik hor yezh evel ma kaver e teñzor hon lennegezh dre gomz: rimadelloù, krennlavarioù, divinadelloù... hag enno ivez blaz ha spered hon amzer.
Pe neuze, klaskit kenderc'hel gand an erv digoret gwechall-gozh gand gwerzaourien hol lennegezh krenn, mailhed war ar c'hengensonadur hag ar c'hlotennoù diabarzh.
Skrivit ho haiku (barzhoneg levezonet gant ur stumm hengounel a Vro-Japan e teir gwerzenn 5/7/5 troad, gant implij ret ur ger a ra dave d'ur c'houlzamzer) brezhonek pe e gallek ha kasit anezho deomp. Tem ar bloaz-mañ: "c'hoarzhin pe leñvañ ?"
Ar vugale a vo priziet diouzh un tu, hag ar grennarded hag an dud deuet diouzh un tu all. Ar juri: Bernez Tangi, Alan Kervern, Brigitte Kloareg. An disoc'hoù a vo roet e miz Genver 2008, e-pad an abadenn barzhoniezh a vo e Redene. Kasit ho parzhonegoù a-raok d'ar c'hentañ a viz genver 2008. Trugarez en a-raok!

Skrivit da taol.kurun@freesbee.fr, dibabet e vo gantañ ar re vravañ evit embann anezho

Sportoù

Bis repetita evit Rusia !

Goude bezañ bet trec’h e 2005 da-geñver Kampionad ar Bed ar vell-dorn eo deuet a-benn Merc’hed Rusia da adpakañ o c’hurunenn e Pariz dec’h! Trec’het o deus war skipailh Norvegia, kampion Europa, 29 da 24 goude bezañ kollet ganto en eil tro.

Rusia a oa bet e Breizh evit en em dommañ un tamm. An dro gentañ o doa d’ober e Sant-Brieg  eus an 2 d’ar 4 a viz Kerzu. Tremenet e oa aes ar skipailh oc’h en em zizober eus skipailhoù Aostralia, Makedonia ha Brazil. En eil tro e veze digudenn o c’hrogadoù a-enep skipailhoù Kroatia, Bro-C’hall hag Angola. Ne gollent nemet a-enep d’ur skipailh...hini Norvegia! Tomm e oa bet ar c’hrogad ha ne oa bet nemet ur pal evit dispartiañ an daou skipailh (22-21). Met tremen a rae memes tra Rusia e kard-gourfenn... ha gant poan e teue ar Rusianezed a-benn ouzh Hungaria (36-35!). En hanter-gourfenn ne oa ket diaes dezho tamm ebet tremen dreist da skipailh Roumania (30-20), skuishaet gant o zrec’h war ar C’hallaoued. Ne chome nemet ur c’hrogad evit dont a benn da zerc’hel o c’hurunennoù bet tapet e 2001... ouzh an Norvegianezed hag hini 2005. A-benn ar fin, goude bezañ bet lakaet diaes gant skipailh Norvegia e penn kentañ ar c’hrogad e tihune Rusia. Merc’hed Evgueny Trefilov a drec’he 16 da 12 en hanter amzer ha derc’hel a raent da vont evit trec’hiñ a-benn ar fin 29-24. Vad en deus graet dezho douar Breizh! 

Eus o zu ec’h echue ar Gallezed d’ar 5vet plas. A-drugarez da Valérie Nicolas, o mirerez palioù a Vro-Leon ec’h echue Bro-C’hall, ar vro aozer, d’ur plas dereat.

Kenan an Habask,

skeudenn Lila Le Fur (Krogad Rusia-Brazil, Sant-Brieg, 4 a viz Kerzu)

Sonerezh ha levrioù
Best of 2007 

2007, bloavezh a-feson evit a sell ouzh ar sonerezh rock-pop-elektro? Ket kement-se, ha da vare fin ar bloaz, pa glasker sevel best of an 12 miz tremenet, e verzer n’eus ket bet kalz pennoberennoù embannet abaoe miz Genver tremenet.

Menegomp memes tra Klaxons (Myths of the Near Future), ur pennad diwar o fenn a zo bet amañ. Dreist o abadenn en Transmusicales er bloaz tremenet, dreist o fladenn ivez. Tra nevez ebet ganto : meskaj rock-elektro levezonet gant ar bloavezhioù 1980, graet propik. Derc’hel a raint evit o eil pladenn ? Gwelet ‘vo.

War ar roll ivez Burial hag e bladenn Untrue, bet burutellet amañ er sizhun dremenet. Brav-eston eo, ken efedus hag ar wech kentañ ho pefe klevet Massive Attack pe Tricky. Emañ an amzer yen o tont : chañsoù zo hor befe kalz plijadur o selaou sonerezh elektro ken tomm e-kreiz ar goañv.

Pa gomzer eus sonerezh elektro ez eo diaes chom hep menegiñ Justice, ur seurt Daft Punk nevez eus Bro-C’hall. Ma n’emañ ket a-du an holl evit a sell ouzh o efedusted war al leurenn (gwelet soñjoù an dud goude o abadenn en Astropolis e Brest e miz Eost), e anzav an holl e c’haller lakaat o fladenn gentañ e-touez re wellañ ar bloaz tremenet. Menegomp ivez Digitalism, daouad alaman en deus lakaet an holl da zañsal gant o fladenn Idealism. Eus Alamagn bepred : Apparat hag e albom Walls, ur skouer beurvat eus ar pezh a zo anvet Intelligent Dance Music.

Evit ar re a blij dezho ar sonerezh lo-fi hag eil derez ez eus peadra da vourrañ ivez gant Stereo Total, un daouad eus Berlin en deus savet ur bladenn mat-tre anvet Paris-Berlin.

Trugarez ivez da Amy Winehouse (Back to Black eo titl he fladenn), an diva soul nevez. A-drugarez dezhi e c’haller soñjal emaomp distro d’ar bloavezhioù 1960, pa’z embanne ar Motown pladennoù soul eus ar re wellañ. Diaes chom diseblant dirak he startijenn (pa ne vez ket re vezv evit kanañ) hag he zonioù dispar evel ‘Rehab’ da skouer. Evomp ur banne asambles ganti !

Klaxons – Myths of the Near Future (embannet gant Umvd)

Burial – Untrue (embannet gant Hyperdub)

Justice – Cross (embannet gant Because)

Digitalism – Idealism (embannet gant Virgin)

Apparat – Walls (embannet gant Shitkatapult)

Stereo Total – Paris-Berlin (embannet gant Kill Rock Stars)

Amy Winehouse - Back to Black (embannet gant Universal)

Meneg ispisial d’ar re o deus komprenet emañ bed ar sonerezh o cheñch :

Radiohead – In Rainbows (embannet war-eeun gant ar strollad)

Einstürzende Neubauten – Alles wieder offen (embannet gant Potomak)

Ha meneg ispisial ivez d’ar re a zo deuet a-benn (ken ral eo) da lakaat ar sevenadur rock da vezañ danvez filmoù sinema mat :

Control, sevenet gant Anton Corbijn, diwar-benn Joy Division hag ar c’haner Ian Curtis

This Is England, sevenet gant Shane Meadows, diwar-benn ar sevenadur skinhead e penn-kentañ ar bloavezhioù 1980

Dale evit ho profoù ? Setu 3 c’houfrig a vo brav-tre dindan ar wezenn Nedeleg.

David Bowie – Best Of -10 pladenn

Piv a c’hall heuliañ a-dost labour David Bowie ? Abaoe m’eo kroget da sevel tonioù, daou ugent vloaz zo, en deus tañvaet, ijinet pe lonket kement stumm sonerezh nevez deuet war wel. Er bloavezhioù tremenet en deus dalc’het d’e vennozh diazez (sonerezh pop dre vras) en ur ouzhpennañ sonioù elektronek. Eus Earthling betek Reality, sed aze ar 5 pladenn ziwezhañ embannet gantañ, gant ur bern tonioù ouzhpennet : stummoù single, remiks, tonioù bet embannet e Japan nemetken hag all.

The Velvet Underground – Peel Slowly and See – 5 pladenn

Hag amañ e vefemp, o kaozeal diwar-benn ar sonerezh punk pe arnodiñ, ma ne vefe ket bet eus ar Velvet er bloavezhioù 1960 ? Look peurvat, tonioù trouzus ha pop war un dro, emzalc’h atahinus, paeroniet gant Andy Warhol, ul levezon don hag anat war ar sonerezh punk, post-punk, shoegaze hag all hag ur sapre skipailh memestra : Lou Reed, Nico (evit ar bladenn gentañ), Mo Tucker hag he zaboulinoù-poubelennoù, John Cale ar c’hembread soner violoñs ha Sterling Morrison, an eil gitarour. 

Evel ma lavar Brian Eno : n’o deus ket graet kalz berzh, met kement den en deus klevet o sonerezh en deus c’hoant sevel ur strollad. Amañ e kaver o 4 fladenn, ur bern tonioù enrollet e ‘live’ pe re bet enrollet ha chomet diembann hag ul levrig 100 pajennad.

Hag evit ar re a zo sot gant Warhol : ya ! Gallout a rit dibluskañ ar vananezenn.

Echo and The Bunnymen – Crystal Days 1979-1999 (4 fladenn)

Birvilh a oa er Rouantelezh-Unanet gant ma vije tarzhet an emsav punk. Digor-bras an nor neuze d’ar sonerezh post-punk, un etiketenn ledan-tre. E-touez ar strolladoù post-punk e oa Echo and The Bunnymen, 4 faotr eus Liverpool, levezonet gant ar sonerezh psike, ha tost a-walc’h ouzh son Joy Division er penn-kentañ. 

Anavezet int dreist-holl evit o c’hanaouenn The Cutter, a c’haller klevout en ur bern dastumadegoù diwar-benn rock ar bloavezhioù 1980, hag evit o fladenn Ocean Rain, bet enrollet gant ur c’huator sonerezh klasel.  Anavezet int ivez a-drugarez da vouezh vurzhudus o c ‘haner, Ian McCulloch e anv. 

Ouzhpenn o c’hanaouennoù brudetañ savet dindan 20 vloaz (un troc’h o deus graet er bloavezhioù 1990) e kaver amañ 19 ton bet enrollet gant ar strollad ha chomet diembann betek-henn. Un digarez da vont pelloc’h e-barzh oberenn ar strollad.
Etrezek an enez

Gant Mich Beyer

Met petra a c’hell treiñ e penn ur vaouez war he zalaroù? Eñvorenn he buhez kent, mareoù plijus, re all start da c’houzañv, he buhez koublad, he darempred gant al lennegezh hag ar sonerezh, hag he c’hazh muiañ-karet. Hag ar re all, tro-dro dezhi, o koshaat ivez.

A bep eil e kinnig Mich Beyer deomp heuliañ red buhez Fant: amzer vremañ hag amzer dremenet mesk-ha-mesk, rak pa soñjer e teu an traoù evel-se, urzhiet ha dizurzhiet war un dro. Soñjoù, eñvorennoù, darempredoù gant he familh pe he mignoned, he gwaz marv ur pennad zo ha ken tost outi memes tra : redek a ra ar vuhez e-giz ur stêr, asambles ganti e kas a bep seurt traoù, sioul pe diroll e c’hall al lusk bezañ. "Stream of consciousness" evel ma lavare eben. 

Ar gerioù a ya da heul ivez: ne soñj ket er memes mod ur plac’hig, ur grennardez hag ur vaouez en he oad gour. Spis eo ar gerioù, taolennet brav ar santadurioù: gant plijadur he heulier Fant pa daol ur c’hilsell war he buhez. Hiraezh emezit-hu? Tamm ebet, c’hoant pakañ dindan ur 100 pajennad bennak ur vuhez enni peadra da vont d’ar bed all gant ur galon skañv ha disoursi.

Marteze e kavo da dud zo ez eo trist ar fin. N’eo ket tamm ebet, er c’hontrol ez eo evel ur galv da zieubidigezh ar spered. Petra ober neuze ur wech echu al lennadenn? Furchal en ho levraoueg hag en em soñjal: da biv’ ta e c’hallfen reiñ al levr-mañ-levr, peseurt eñvorenn(où) a zeu deomp pa welomp ur golo bennak? Ur veaj nevez o kregiñ, etrezek al lennegezh.

R.M.

Embannet gant An Alarc’h (8,50 euro an tamm)

Seizh beiadeg en un taol !

Evit kefridi entanus-mañ an embanner Yoran, ez eus bet lakaet 7 troour (8 a oa e gwirionez, evel an tri mousketer e oa unan ouzhpenn) ouzh ar stern. Ramz ebet da lazhañ, unkorneg ebet da dapout, priñsez ebet da zivac'hañ met ar blijadur, gant pep troour da reiñ da anavezout e yezh vamm. Sersch an Elzasad, Hedoi an Euskarad, Alan ar Breton, Francescu ar C'horsad, Setu ha Xavier an daou Okitanad, Marc ar Savoaiad, ha Yannig ar Wallonad, emlusket gant o birvilh hepken, o deus treuzfurmet Gaston lizidour en ul liesyezher sebezus.

10vet levrenn Gaston, savet gant Franquin, a vo tu da lenn tro-ha-tro er seizh yezh-se evit al lennerien varrekañ!

Gaston 10, gant Franquin, embannet gant Yoran Embanner (10 euro an tamm)
Sinema

I’m not there
Stadoù-Unanet Amerika - 2007

Seveniñ : Todd Haynes
C’hwec’h aergelc’h ha c’hwec’h den a sav amañ poltred an arzour-kaner amerikan Bob Dylan.
Setu amañ ur "biopic" un tammig dic’hortoz. Taolennoù a bep seurt evit diskouez personelezhioù disheñvel an den. Cheñch a ra ar skeudenn a-benn sevel un doare milendall leun a livioù, a sonioù a bep seurt. A-benn ar fin e teu tudenn Bob Dylan da vezañ luzietoc’h c’hoazh met dedennus-tre evel-just!

Kavet e vo un tammig start ar film gant tud zo, ur gwir boelladenn filmañ eo.

Barzh, aktour, star, protest singer, arzour awenet gant reoù all, preacher, un den diaes e zarempredoù gant ar merc’hed... Setu ar pezh a c’haller gwelet eus Bob Dylan er film. Pep aktor en deus e stumm da c’hoari, met Cate Blanchett a zo bamus e rol Jude Quinn, Dylan "provok" 1966.

Ur film brav ha speredek hag a roio c’hoant da bep hini da selaou en-dro kanaouennoù an arzour-meur.

G.L.
Kement ha gouzout hiroc’h: http://www.myspace.com/imnotherelefilm
Filmoù da welet er sinema da vare Nedeleg...

Gant ar vugale e vo tu da vont da welet His Dark Materials: The Golden Compass (A la croisée des mondes: La boussole d’or) gant Nicole Kidman, Eva Green ha Daniel Craig mar plij, film bevaat Tous à l’Ouest: une aventure de Lucky Luke, Le Renard et l’enfant krouet gant skipailh La Marche de l’empereur, film Dreamworks Bee-movie, ar western gant bugale hepken Big City pe c’hoazh Alvin and the Chimpmunks...

Evit ar re vras e vo kentoc’h I’m not there biopic dibar Todd Haynes diwar-benn Bob Dylan, Cowboy gant Benoît Poelvoorde, La graine et le mulet gant sevener L’esquive, Abdellatif Kechiche, I am Legend, ur film savet a ziwar levr skiant-faltazi Richard Matheson gant Will Smith, Ma vie n’est pas une comédie romantique gant Gilles Lelouche ha Marie Gillain, film kentañ Ben Affleck, Gone baby gone gant e vreur Casey o c’hoari, pe c’hoazh ar film savet diwar ur c’hoari video Hitman...

...Pe filmoù da sellet er gêr !

E keñver DVDoù da brofañ pe da feurmiñ ez eus dibab ivez!

Eil rummad Prison Break, Director’s cut Blade Runner, adembannadur Jin-Roh, film bevaat japanat a-feson, Deathproof Tarantino, Shrek 3... Ha sur a-walc’h filmoù all a vo difoaret gant ar stalioù !

Plijadur deoc’h dirak o skrammoù !

G.L.
Pemdez
Gouel Nedeleg 

(da c’hortoz an tad Nedeleg)

Korn ar vugale

Aozit ur c’horn er saloñs (e-kichen ar wezenn gant un daolig izel da skouer, evit kinnig un digor-kalon d’ar vugale. Lezit ar vugale d’ober war-dro : staliañ ar gwerennoù, ar gwispid emzic'hizet, ar souezhadenn Nedeleg "mod gwastell eured", tresadennoù…
Souezhadenn Nedeleg mod “gwastell eured”

Danvez evit 20 bugel pe tud deuet a gav mat al lipadoù :  

1 metrad orjal houarn – 1 follenn aluminiom – paper journal - spegigoù koad – skourroù sapr – ur plad rond bras a-walc’h (pe ur rond graet gant kartoñs livet ganit)

koñfizerezh liesseurt : 20  mandarinenn – 200 g puf (chouquettes) 250g marschmallows – 500 g a vorlukennoù (macarons), a deodoù-kazh, a vereng … - 250 g madigoù chokolad – 500 g toazenn–frouezh – 250 g kalison – 250 g frouezh emzic'hizet

Goulenn digant da dad sevel ur vrennigenn gant an orjal houarn : 

Ruilhit da gentañ ar vrennigenn ha goude-se plegit anezhi a-benn lakaat anezhi stabil. Choukañ e–barzh tammoù paper journal choket, ha goloit ar vrennigenn gant ar follenn aluminiom.

Lakait ar vrennigenn war ar plad pe war ur rond kartoñs savet ganit (livioù Nedeleg aour pe arc’hant gant steredennoù, an tad-Nedeleg….)

Aoz ar wastell gant sikour da vreudeur, c’hoarezed, kendirvi....

Krogit gant ar mandarin, hag ar skourroù sapr. Aozit renkennadoù madigoù, kalison, chokolad. Pep pezh a zo plantet gant un tamm spegig koad e-barzh ar paper journal a zo er vrennigenn. Te ‘c’hell echuiñ gant un ael Nedeleg.

Gwispid emzic'hizet :

Danvez : 

Crackers, olivez du ha glas, kornichon, kroazig (evit an daoulagad), kokombrez, irvin ruz, tomatez, sitroñs, mimolette (evit an tog), kig moc’h, saosison sec'h (evit an divjod), keuz, maionez (evit ar blev hag ar barv), vioù poazh-kalet – vioù pesk (vioù eoged…)

Aozit hervez ho plad, ho c’hoant, ho mennozhioù….

Deiziataer 2008 !

Deuet eo er-maez deiziataer 2008 ha poent bras eo notenniñ emgavioù ar bloaz a zeu! Gant ur golo plastik glas e liv (warlene ne oa ket bet...), deiziataer 2008, e 4 liv penn-da-benn, a ginnig pep sizhunvezh war div bajenn (stumm "italia"). Kinniget eo pep pajenn en un doare pleustrek-kenañ evit merañ e amzer hag e notennoù personnel. Adkavet e vo, evel-just, un dro-lavar evit pep sizhun, peadra da binvikaat e vrezhoneg hep striv ebet! Ur bern titouroù all a gavot ivez en deiziataer : ar vakañsoù-skol dre dakad, taolenn ar c'hemmadurioù, deiziadur 2009, roll an 200 kevredigezh pe aozadur brasañ o plediñ gant ar brezhoneg pe ar yezhoù bihanniver. Gant e stumm bihan (15x9cm) e c'hellot e lakaat aes en ho sac'h pe en ho chupenn.
E gwerzh 12 euro (mizoù-post profet) dre lizher gant Skol an Emsav, 25 straed Pierre Martin, 35000 Roazhon. Pgz : 02 99 38 75 83.

sae.bzh@wanadoo.fr
Pe er stalioù a ginnig danvez Breizh.

Gouzout muioc’h hag urzh-prenañ
Lennit Bremañ miz Kerzu !

Niverenn Bremañ miz Kerzu (niv.314) zo nevez-deuet er-maez!

Berzh nec'hus an tuad broadelour pellañ e Suis, ober anaoudegezh gant pobl ha yezh Republik Mari El, ur pennad-kaoz gant ur pesketour eus ar Gelveneg, labour ar gevredigezh Aprem Jazz e Bro-Gemper, berzh ar c'hross-country e Breizh gant redadegoù ar goañv... Kaoz zo diwar-benn tout-se ha leun a draoù all c'hoazh e-barzh niverenn Bremañ miz Kerzu 2007.

Un teuliad peder fajennad zo bet gouestlet en niverenn nevez d'an diouer a eoul-maen. Un danvez prizius eo ar petrol. Ekonomiezh ha doare bevañ Kornôgiz zo diazezet war an danvez du... Peseurt efedoù a weler c'hoazh hiziv eus an diouer-se, peseurt diskoulmoù e-keñver energiezh a vefe tu da gavout ? Kinnig a ra Bremañ un toullad elfennoù evit magañ ar preder war ar gudenn-se evit hon amzer da zont.
Bep miz e kinnig ar gelaouenn Bremañ, abaoe 1980, pennadoù brezhonek a bep seurt, diwar-benn Breizh hag ar bed, kinniget brav, e doare ur magazin.

Embannet gant Skol an Emsav (4,5 euro an tamm)

E gwerzh er stalioù levrioù a ginnig danvez Breizh, pe dre goumanant.

Evit gouzout hiroc'h: www.breman.org
